
OʻZBEKISTONNING BMT BILAN NOQONUNIY 
MIGRATSIYAGA QARSHI KURASHISH SOHASIDAGI 

HAMKORLIGI: MUAMMOLAR VA ISTIQBOLLAR
Xolmirzayeva Shoxista Arziqul qizi,

Toshkent davlat yuridik universiteti 
tayanch doktoranti

ORCID: 0009-0001-7439-5274
e-mail: xolmirzayevashoxista14@gmail.com

Annotatsiya. Ushbu maqolada Oʻzbekiston Respublikasining Birlashgan Millatlar Tashkiloti bilan 
noqonuniy migratsiyaga qarshi kurashish sohasidagi hamkorlik masalalari tahlil qilingan. Tadqiqotda 
BMT doirasida qabul qilingan asosiy xalqaro-huquqiy hujjatlar, xususan, 2000-yilgi Transmilliy uyushgan 
jinoyatchilikka qarshi konvensiya hamda 2018-yilgi Xavfsiz, tartibli va qonuniy migratsiya toʻgʻrisidagi 
global kelishuvning mazmun-mohiyati yoritilgan. Maqolada Oʻzbekistonning BMTning Xalqaro 
migratsiya tashkiloti (IOM), Taraqqiyot dasturi (UNDP) hamda Giyohvandlik va jinoyatchilikka qarshi 
kurashish boshqarmasi (UNODC) bilan olib borayotgan hamkorligi asosiy yoʻnalishlar boʻyicha tahlil 
qilingan. Shuningdek, milliy qonunchilikni xalqaro standartlarga moslashtirish, migratsiya boshqaruvini 
raqamlashtirish, inson huquqlarini himoya qilish hamda mintaqaviy hamkorlikni kuchaytirish 
masalalariga eʼtibor qaratilgan. Tahlil natijalariga koʻra, BMT bilan hamkorlikdagi mavjud muammolar – 
huquqni qoʻllash amaliyotining sustligi, axborot almashish tizimining yetarli emasligi, iqtisodiy omillar 
va huquqiy madaniyatning pastligi aniqlangan. Muallif ushbu muammolarni bartaraf etish, xalqaro 
hamkorlikni chuqurlashtirish hamda migratsiya siyosatini takomillashtirish boʻyicha istiqbolli takliflarni 
ilgari surgan. Tadqiqot natijalari BMT doirasida Oʻzbekistonning migratsiya siyosatini yanada samarali 
tashkil etish va xalqaro hamkorlikni mustahkamlashda nazariy-amaliy ahamiyat kasb etadi.

Kalit soʻzlar: noqonuniy migratsiya, xalqaro hamkorlik, Global kelishuv, migratsiya siyosati, 
xalqaro-huquqiy asoslar, Giyohvandlik va jinoyatchilikka qarshi kurashish boshqarmasi, Xalqaro 
migratsiya tashkiloti, BMT Taraqqiyot dasturi

СОТРУДНИЧЕСТВО УЗБЕКИСТАНА С ООН В СФЕРЕ ПРОТИВОДЕЙСТВИЯ 
НЕЛЕГАЛЬНОЙ МИГРАЦИИ: ПРОБЛЕМЫ И ПЕРСПЕКТИВЫ

Холмирзаева Шохиста Арзикул кизи, 
базовый докторант Ташкентского государственного 

юридического университета 

Аннотация. В данной статье проанализированы вопросы сотрудничества Республики 
Узбекистан с Организацией Объединённых Наций в сфере противодействия нелегальной 
миграции. В рамках исследования рассмотрены основные международно-правовые 
документы, принятые в системе ООН, в частности Конвенция против транснациональной 

организованной преступности 2000 года, а также Глобальный договор о безопасной, 
упорядоченной и легальной миграции 2018 года, раскрыты их содержание и правовое значение. 
В статье по основным направлениям проанализировано сотрудничество Узбекистана с 
Международной организацией по миграции ООН (IOM), Программой развития ООН (UNDP) 
и Управлением ООН по наркотикам и преступности (UNODC). Особое внимание уделено 
вопросам приведения национального законодательства в соответствие с международными 
стандартами, цифровизации управления миграционными процессами, защиты прав человека, 
а также укрепления регионального сотрудничества. По результатам проведённого анализа 
выявлены существующие проблемы во взаимодействии с ООН, в числе которых отмечаются 
недостаточная эффективность правоприменительной практики, ограниченность механизмов 
обмена информацией, влияние экономических факторов, а также низкий уровень правовой 
культуры. Автором выдвинуты перспективные предложения, направленные на устранение 
указанных проблем, углубление международного сотрудничества и совершенствование 
миграционной политики. Результаты исследования обладают теоретико-практической 
значимостью для дальнейшего повышения эффективности миграционной политики 
Узбекистана в рамках ООН и укрепления международного взаимодействия в данной сфере.

Ключевые слова: нелегальная миграция, международное сотрудничество, Глобальный договор, 
миграционная политика, международно-правовые основы, Управление ООН по наркотикам и 
преступности, Международная организация по миграции, Программа развития ООН

UZBEKISTANʼS COOPERATION WITH THE UN IN THE FIELD OF COMBATING ILLEGAL 
MIGRATION: PROBLEMS AND PROSPECTS

Kholmirzaeva Shokhista Arzikul kizi,  
Basic Doctoral Student at Tashkent State University of Law

Abstract. This article analyzes the issues of cooperation between the Republic of Uzbekistan and 
the United Nations in the field of combating illegal migration. The study highlights the essence of the 
main international legal documents adopted within the framework of the UN, in particular, the 2000 
Convention against Transnational Organized Crime and the 2018 Global Compact on Safe, Orderly, and 
Legal Migration. The article analyzes Uzbekistan’s cooperation with the International Organization for 
Migration (IOM), the United Nations Development Programme (UNDP), and the Office on Drugs and Crime 
(UNODC) across key areas. Attention will also be paid to the issues of bringing national legislation in line 
with international standards, digitalization of migration management, protection of human rights, and 
strengthening regional cooperation. According to the analysis results, existing problems in cooperation 
with the UN were identified – weak law enforcement practice, an insufficient information exchange system, 
economic factors, and low legal culture. The author put forward promising proposals for eliminating these 
problems, deepening international cooperation, and improving migration policy. The research results will 
have theoretical and practical significance for the effective organization of Uzbekistan’s migration policy 
within the framework of the UN and the strengthening of international cooperation. 

Keywords: illegal migration, international cooperation, Global Compact, migration policy, 
international legal framework, Office on Drugs and Crime, International Organization for Migration, UN 
Development Programme

Kirish
Soʻnggi oʻn yilliklarda migratsiya jara-

yonlari jadal tus olgani sababli noqonuniy 
migratsiya global miqyosda xavfsizlik, iqtiso-

diy barqarorlik va inson huquqlariga jiddiy 
tahdid solayotgan muammolardan biriga 
aylandi. Bu esa, oʻz navbatida, noqonuniy 
migratsiya davlatlar uchun global xavf ekani-

ni anglagan holda unga qarshi harakat qilish 
zarurligini koʻrsatadi. Aytish oʻrinliki, xalqaro 
huquqda noqonuniy migratsiya tushun-
chasiga taʼrif berilmagan. BMTning Inson 
huquqlari boʻyicha Oliy komissarining “no-
qonuniy migrantlar” tushunchasiga bergan 
taʼrifiga koʻra, noqonuniy migrantlar deganda 
noqonuniy boʻlish vaziyatidagi barcha mig-
rantlar, shu jumladan, hujjatsiz migrantlar 
va boshpana olish soʻroviga rad javobi olgan 
boshpana izlovchi shaxslar tushuniladi. Hu-
quqshunos olim G. Vonk bergan taʼrifga koʻra, 
noqonuniy migrantlar qabul qiluvchi davlat 
organlari tomonidan yashash yoki istiqomat 
qilish boʻyicha ijobiy qaror olmagan, fuqaro-
ligi boʻlmagan barcha migrantlardir (Rasulov, 
2025). 

Yuqoridagi misollardan koʻrishimiz 
mumkinki, mazkur ikki taʼrif noqonuniy mig-
ratsiya tushunchasini keng maʼnoda qamrab 
olmasdan unga bir yoqlama berilgan taʼrif 
hisoblanadi. Negaki noqonuniy migratsiya va 
noqonuniy migrant tushunchalari faqatgina 
muayyan mamlakatda noqonuniy tarzda ya-
shash yoki mavjud boʻlish bilan emas, aksin-
cha, sodir etilish motividan qatʼi nazar, oʻzga 
davlat hududiga kirish, muayyan faoliyatni 
amalga oshirish bilan bogʻliqdir. Xususan, bir 
guruh olimlar tahlil qilinayotgan muammoni 
tushuntirishda “qonunga xilof migratsiya” 
atamasini ishlatsa, boshqalari “nolegal mig-
ratsiya” tushunchasidan foydalanadi. Uchin-
chi guruhdagi mualliflar esa “jinoiy migratsi-
ya” atamasidan foydalanadi (Otajonov, 2025). 
Mualliflar tomonidan eng koʻp qoʻllanadigan 
atama “qonunga xilof migratsiya”dir. Ush-
bu masalani oʻrgangan huquqshunos olim 
A.N. Shkilev (2006) qonunga xilof migratsiya 
tushunchasini quyidagicha taʼriflaydi: “Qo-
nunga xilof migratsiya deganda aholining jis-
moniy makonda ijtimoiy-iqtisodiy, huquqiy-
siyosiy va milliy, demografik omillar taʼsirida 
xalqaro huquqning umumiy normalari hamda 
milliy qonunchilik talablarini buzgan holda 
hududiy koʻchishi tushuniladi”. Shuningdek, 
E.X.  Kaxbulayeva qonunga xilof migratsiyani 

amaldagi xalqaro huquq va milliy qonunchilik 
normalarini buzuvchi milliy xavfsizlik hamda 
butun xalqaro hamjamiyatga xavf soluvchi 
ijtimoiy xavfli, jadal rivojlanayotgan jarayon 
sifatida tavsiflaydi (Kakhbulaeva, 2011). 
Shuningdek, M.I.  Barannikning (2002) fikri-
cha, noqonuniy migratsiya – shaxsning oʻzga 
mamlakatga borishi yoki yashash manzilini 
tark etishi, oʻz hududiga xorijiy fuqarolarni 
noqonuniy yoʻl bilan kiritishi, tranzit qilishi 
va qonunga xilof ravishda boshqa mamlakat-
ga chiqishi bilan bogʻliq jarayondir. Professor 
V.N.  Sumarokov (2014) esa shaxsning chet 
elga chiqishi va ikkinchi mamlakat hududida 
boʻlishi qonuniy asoslarda vujudga kelsa-da, 
biroq uning mamlakatga qonunga xilof ra-
vishda kirishini ham noqonuniy migratsiya 
sifatida baholagan. Tadqiqotchi B.I. Egamber-
diyevning fikriga koʻra, noqonuniy migratsiya 
Oʻzbekiston Respublikasi fuqarosi, chet el 
fuqarosi yoki fuqaroligi boʻlmagan shaxslar-
ning Oʻzbekiston Respublikasi qonunlarida 
belgilangan Respublika hududiga kirish, 
boʻlish va undan chiqish yoxud Oʻzbekiston 
Respublikasi hududi orqali tranzit oʻtish 
tartiblarini buzgan holda harakatlanishidir 
(Egamberdiyev, 2021). Shuningdek, N.R.  As-
mandiyarova (2008) qonunga xilof migrat-
siya deganda chet el fuqarolari, fuqaroligi 
boʻlmagan shaxslarning mamlakat hududiga 
noqonuniy kirishi, shuningdek, fuqaroligi 
boʻlmagan shaxslarning mamlakat hududidan 
noqonuniy chiqishi hamda boʻlishi tushunila-
di, deya qayd etadi. M.N.  Ahmedov qonunga 
xilof migratsiyani ushbu davlat fuqarosi, 
chet davlat fuqarosining oʻsha davlat qo-
nunchiligida belgilangan tartibda mamlakat 
hududiga kirish va boʻlish tartibini buzishi, 
deya taʼriflagan (Akhmedov, 2016). A.M. Isxa-
kovning yozishicha, qonunga xilof migratsiya 
deganda milliy qonunchilik normalari hamda 
xalqaro huquq normalarini buzgan holda 
mamlakat hududida mehnat faoliyatini amal-
ga oshirish tushuniladi (Iskhakov, 2018). 

Yuqoridagi taʼriflarga qoʻshilib, ularni 
umumlashtirgan holda noqonuniy migratsi-

yaga muayyan davlat hududiga belgilangan 
tartiblarga zid ravishda kirish, unda noqonu-
niy ravishda yashash yoki qonuniy talablarga 
nomuvofiq holda mehnat faoliyatini amalga 
oshirish, deya taʼrif berishimiz maqsadga 
muvofiq. Zero, noqonuniy migratsiya tushun-
chasi oʻzida noqonuniy kirish, noqonuniy 
mamlakat hududida boʻlish va noqonuniy 
faoliyat yuritish tushunchalarini birlashtira-
di. Uning ijtimoiy xavfliligi esa davlatlarning 
milliy xavfsizligiga, iqtisodiy barqarorligiga, 
ijtimoiy tizimlariga va demografik holatiga 
jiddiy taʼsir koʻrsatishi bilan izohlanadi.

Asosiy qism
Birlashgan Millatlar Tashkiloti 

maʼlumotlariga koʻra, dunyoda taxminan 
281  million xalqaro migrant mavjud boʻlib, 
bu umumiy aholining 3,6 foizini tashkil etadi 
(Salimov, 2025). Migratsiya jarayonining 
xalqaro doiradagi roli va ahamiyati qan-
chalik muhim ekanini shu raqamdan ham 
koʻrishimiz mumkin. Aytish kerakki, xalqaro 
doirada migratsiya sohasida, xususan, noqo-
nuniy migratsiyaga qarshi kurashish borasi-
da ham faoliyat olib boruvchi ixtisoslashgan, 
muvofiqlashtirilgan xalqaro doiradagi 
yagona tashkilot mavjud emas. Bu esa, oʻz 
navbatida, mazkur sohada yagona muvofiq-
lashtirilgan xalqaro tashkilot tuzish zaruri-
yatini koʻrsatadi. Hozirgi kunda Birlashgan 
Millatlar Tashkiloti xalqaro doirada ushbu 
jarayonni xalqaro miqyosda tartibga solish, 
noqonuniy migratsiya oqibatlarini kamayti-
rish va migrantlarning huquqlarini himoya 
qilish boʻyicha muhim tashabbuslarni ilgari 
surib kelmoqda. Xususan, BMT tomonidan 
migratsiya masalalariga oid munosabatlarni 
tartibga soluvchi asosiy universal xususiyat-
ga ega boʻlgan xalqaro hujjatlarning asosiysi 
1948-yil 10-dekabrda qabul qilingan Inson 
huquqlari umumjahon deklaratsiyasi hisobla-
nadi. Uning 1-moddasida barcha insonlarning 
jinsi, irqi, millati, tili, dini va eʼtiqodi, kelib 
chiqish mavqeyi va boshqalardan qatʼi nazar, 
qonun oldida tengligi belgilangan boʻlib, 
ularning bir davlat hududidan boshqasiga 

erkin harakatlanish huquqi kafolatlangan. 
BMTning migrantlar huquqini taʼminlashga 
qaratilgan navbatdagi muhim hujjati 1965-yil 
21-dekabrda qabul qilingan Irqiy kamsi-
tishning har qanday shakliga barham berish 
toʻgʻrisidagi xalqaro konvensiya hisoblanadi. 
Shuningdek, 1990-yil 18-noyabrda qabul 
qilingan va 2003-yilda kuchga kirgan Barcha 
mehnat migrantlari va ularning oila aʼzolari 
huquqlarini himoya qilish toʻg‘risidagi 
konvensiya ham bu boradagi muhim hujjat 
hisoblanadi (UN, 1990). Mazkur konvensiya 
migrantlarning nafaqat ijtimoiy, siyosiy, ma-
daniy huquqlarini himoya qilishga qaratilgan, 
balki ushbu hujjatda mehnat migrantlari ijti-
moiy subyekt sifatida ham koʻrilgan (Isoqov, 
2020). Oʻzbekiston Respublikasi ham xalqaro 
hamjamiyatning faol aʼzosi sifatida BMT doi-
rasidagi huquqiy mexanizmlar va dasturlarda 
ishtirok etib, noqonuniy migratsiyaga qarshi 
kurashish sohasida oʻz milliy strategiyasini 
xalqaro standartlarga uygʻunlashtirmoqda.

1.	 BMT doirasida noqonuniy migratsi-
yaga qarshi kurashishning xalqaro-huquqiy 
asoslari

Oʻzbekiston Respublikasi noqonuniy 
migratsiyaga qarshi kurashishda xalqaro 
hamjamiyat bilan faol hamkorlik qilmoqda. 
Bu borada quyidagilarni alohida qayd etish 
mumkin. 

BMT doirasida: Oʻzbekiston BMTning 
odam savdosi, migratsiya va inson huquqlari 
boʻyicha qator xalqaro konvensiyalariga 
qoʻshilgan. Jumladan, 2003-yilda Transmilliy 
uyushgan jinoyatchilikka qarshi konvensiya 
va uning Odam savdosiga qarshi qoʻshimcha 
protokolini ratifikatsiya qilgan. 

Xalqaro mehnat tashkiloti (XMT): 
Oʻzbekiston XMTning asosiy konvensiya-
larini ratifikatsiya qilgan, lekin hozircha 
Migrant ishchilar toʻgʻrisidagi 143-sonli 
konvensiyani ratifikatsiya qilmagan. Shu 
bilan birga, migrantlar huquqlarini himoya 
qilish boʻyicha milliy strategiyalar ishlab 
chiqmoqda. Aytish kerakki, BMT noqonu-
niy migratsiyaga qarshi kurashishda bir 

qator xalqaro hujjatlarni qabul qilgan. Eng 
avvalo, 2000-yilgi Transmilliy uyushgan 
jinoyatchilikka qarshi konvensiya va uning 
tarkibiy qismi boʻlgan Insonlarni, ayniqsa, 
ayollar va bolalarni noqonuniy ravishda 
olib oʻtish (trafficking) va migrantlarni 
noqonuniy tashish (smuggling)ga qarshi 
protokollar ushbu yoʻnalishda asosiy huqu-
qiy poydevorini tashkil etadi. Shuningdek, 
Global Compact for Safe, Orderly and Regular 
Migration (2018) – BMTning Xavfsiz, tartibli 
va qonuniy migratsiyani taʼminlashga qara-
tilgan global kelishuvi davlatlar oʻrtasidagi 
hamkorlikni mustahkamlashda muhim 
hujjat sifatida eʼtirof etiladi. Ushbu hujjat 
noqonuniy migratsiyaning asl sabablari – iq-
tisodiy tengsizlik, ijtimoiy beqarorlik va in-
son huquqlarining buzilishiga qarshi tizimli 
choralarni koʻrishni nazarda tutadi.

2.	 Oʻzbekistonning BMT bilan hamkorligi-
ning asosiy yoʻnalishlari

Oʻzbekiston Respublikasi BMTning 
koʻplab institutlari – Xalqaro migratsiya tash-
kiloti (IOM), BMT Taraqqiyot dasturi (UNDP), 
BMTning Giyohvandlik va jinoyatchilikka 
qarshi kurashish boshqarmasi (UNODC) bilan 
hamkorlikni kengaytirgan. Mazkur hamkorlik 
bir qancha yoʻnalishlarda amalga oshirilmoq-
da.

Birinchidan, huquqiy bazani takomillash-
tirish: Oʻzbekiston BMT konvensiyalari va 
protokollariga asoslanib, Jinoyat kodeksida 
migrantlarni noqonuniy tashish, odam savdo-
si va chegara buzish bilan bogʻliq moddalarni 
kuchaytirdi.

Ikkinchidan, migratsiya boshqaruvini 
raqamlashtirish: BMT IOM bilan birgalikda 
“Integratsiyalashgan migratsiya maʼlumotlari 
bazasi” loyihasi amalga oshirilmoqda, bu esa 
noqonuniy migratsiya oqimlarini kuzatish 
imkonini beradi.

Uchinchidan, inson huquqlarini himoya 
qilish: migrantlarning huquqlarini taʼminlash, 
ayniqsa, ayollar va bolalar manfaatlarini 
himoya qilish boʻyicha BMT bilan birgalikda 
targʻibot dasturlari amalga oshirilmoqda.

Toʻrtinchidan, mintaqaviy hamkorlikni 
kuchaytirish: Markaziy Osiyo mamlakatlari 
oʻrtasida BMT koʻmagida “Border Manage-
ment Programme in Central Asia (BOMCA)” 
dasturi orqali chegara xavfsizligi sohasida 
hamkorlik mustahkamlanmoqda.

3.	 Hamkorlikdagi mavjud muammolar
Shuni alohida aytish kerakki, BMT 

bilan samarali hamkorlikka qaramay, 
Oʻzbekistonda noqonuniy migratsiyaga qar-
shi kurashish sohasida qator tizimli muam-
molar mavjud:

birinchidan, huquqni qoʻllash amaliyo-
tining notekisligi. BMT konvensiyalarida 
belgilangan normalarni milliy qonunchilikka 
toʻliq implementatsiya qilish jarayoni sekin 
kechmoqda;

ikkinchidan, axborot almashinuvi tizimi-
ning yetarli darajada yoʻlga qoʻyilmagani. 
Migratsiya oqimlarini monitoring qilishda 
mintaqaviy davlatlar oʻrtasida yagona 
maʼlumotlar bazasi mavjud emas;

uchinchidan, iqtisodiy omillar. Ishsizlik, 
ijtimoiy tengsizlik va mehnat bozori cheklov-
lari noqonuniy migratsiya sabablarini saqlab 
qolmoqda;

toʻrtinchidan, huquqiy madaniyatning 
pastligi. Migrantlar va ularni yollovchi vosita-
chilar oʻrtasida qonuniy mehnat migratsiyasi 
tartiblari haqida yetarli maʼlumot yoʻq.

Takliflar
Oʻzbekistonning BMT bilan hamkorligini 

yanada chuqurlashtirish uchun quyidagi 
yoʻnalishlar ustuvor hisoblanadi:

–	 milliy qonunchilikni BMT standartla-
riga toʻliq moslashtirish, xususan, 2000-yilgi 
konvensiyalar asosida Oʻzbekiston Respub-
likasining yangi “Noqonuniy migratsiyaga 
qarshi kurashish toʻgʻrisida”gi qonunini qabul 
qilish;

–	 axborot almashinuvi tizimini yaratish, 
bu BMT va qoʻshni davlatlar bilan migratsiya 
oqimlarini real vaqt rejimida monitoring qi-
lish imkonini beradi;

–	 migratsiya xavfsizligi diplomati-
yasini kuchaytirish, yaʼni BMT doirasida 

Oʻzbekistonning tashabbuslarini ilgari surish 
va mintaqaviy dialoglarda faol ishtirok etish;

– ijtimoiy-iqtisodiy islohotlar orqali mig-
ratsiya bosimini kamaytirish, shuningdek, 
qaytgan migrantlarni iqtisodiyotga integrat-
siyalashga qaratilgan dasturlarni kengaytirish 
hamda BMTning Global Compact tashabbusi 
doirasida milliy hisobot tizimini yaratish. Bu 
Oʻzbekistonning xalqaro majburiyatlarini mo-
nitoring qilishda samaradorlikni oshiradi.

Xulosa
Xulosa qilib aytganda, Oʻzbekiston Res-

publikasi BMT bilan noqonuniy migratsiyaga 
qarshi kurashish sohasida faol va izchil 

hamkorlikni yoʻlga qoʻygan. Ushbu ham-
korlik xalqaro xavfsizlikni mustahkamlash, 
inson huquqlarini himoya qilish va barqaror 
rivojlanishga xizmat qilmoqda. Shu bilan 
birga, global migratsiya jarayonlarining mu-
rakkablashuvi, iqtisodiy muammolar va ax-
borot tizimining sustligi mavjud muammolar 
sifatida saqlanib qolmoqda. Kelajakda BMT 
bilan hamkorlikni institutsional va huquqiy 
jihatdan chuqurlashtirish, mintaqaviy inte-
gratsiyani kuchaytirish va ijtimoiy-iqtisodiy 
omillarni bartaraf etish Oʻzbekistonning 
migratsiya siyosatini yangi bosqichga olib 
chiqadi.

